Oostwolmers bin wie
Oostwolmers blief wie

Oostwolmers bin wie aaltemoal ...

Wie, oet 't loug van Bounderstreek
Doar men in de Dollert keek
Doar het woater laank al heer

Stroomde in zee oet 't Eekelsmeer (Huningameer)

"t Loug ook mit de Hun’goaheert
Van de ridder op zien peerd

Dei zien borg hierzoot al ston
Dou Oostwold zien tied begon
Wie ook van het lutje loug
Zunder kerke, wel 'n kroug

Wie van polderploats en grond
Bie Ol Geute in het rond

Dei doar slingert, daip en vrij
Langs 't gehucht en boerderij
Wie ook van 't ol Tiggelwaark
Bie 't Koudaip, bie Grote Kaark
Soar ie komen deurn poort

Om te lustern noar Gods woord
Poorte dei, zo elk wel wait

Veur op kerkensingel stait

Wie van Wilhelmieneloan

Doar nog hail wat hoezen stoan
Van veur 't oog wel mooi te zain
Olle witte Zwoaneplain

Wie ook van de Hun’goaweg
Vrouger Moushouk, zo ik 't zeg
Vrouger Moushouk goud van pas
Om zien beste mousgewas

Wie ook van de pispotloan

Doar de potten boeten stoan
Wie aan Hoofdstroat en Goldhoorn
Achter Meulen ook geboorn
Doar stait de sarrieshut
Allennig van histories nut

Of ook van de Wadderloan

Bie het Hungoameer van doan
Wie, van Beatrix heur stroat

Mit zien neibouw tou ons boat
Wie dei wonen aan 't kerkpad
Hail wat mooier as in stad

Wie ook van de woningbouw
Noar Ailamper kaante tou
Parallelweg is de noam

Mit zien volk doar, slim bekwoam
Wie ook van Kromelleboog

Dei zo slingert veur het oog

Wie ook van de Stobbeloan

d’ Hongerige wolf vandoan
Baaide op het veen en zaand
Van tolmeer dat wor tou laand
Wie op Julianaloan

of dei neie weg op goan
Siepkenstroat of hoavenstroat
Overal nog goud in stoat

Wie, van 't loug 'n hoanetree

Op Egbertiloan op stee

Wie van Zuderringdiek heer

Aan de zuudkaante van het meer
Noorderringdiek nog van zaand
Ligt vanzulf aan de noorderkaant
Wie van Klinkerweg vandoan
Doar ie langs noar Winschoot goan
En wie van het Meerland heer
No aal laand, moar vrouger meer
Wie van 't tol of stoomgemoal
Bin Oostewolmers aaltemoal

En wie zeggen, hou 't ook stait
Oostewolmers blief wie ait
Oostewolmers, man of vrouw
Oostewold gelieke trouw.



